ARO BERRI AURREKO FEMINISMOA

Feminismoaren  genealogiaren inguruko ikerketak egiten diren einean, gero eta datu gehiago agertzen ari dira. Zenbait historiagile eta soziologo feministek aintzinako Greziako sofisten garaian kokatzen dituzte sexuen arteko berdintasunaren inguruko lehenengo ideiak.

XIV. MENDEA

Mende honetako emakume aberatsek kulturara hurbiltzeko aukera izan zutenean, agertu ziren emakumeen gutxiagotasunaren aurkako lehenengo argumentu idatziak. Autoestimuarekiko kontzientzia eskuratu zuten eta bere eskubideak aldarrikatzeko tresnak ere: idazteko gaitasuna eta asmatu berria zen inprenta.

Christine de Pisan (1365-1430) lehenengo idazle feministatzat hartzen dute zenbait egile feministek. Bere aita Frantziako Carlos V.a jakintsuaren gortean astrologoa zen eta hezkuntza jasotzeko aukeraz baliatuz eliza, gorte eta zientziaren diskurtso matxistaren aurka jo zuen. Emakumeen « izaera inperfektu eta gizonengan zuten eragin gaiztoari » buruz gortean zabaldutako Les Querelles des femmes eztabaidan onartu eta entzun behar izan zuten. Eztabaida horretan eta bere geroko idatzietan ere, emakumeei buruz gizonek eratutako ideia arbitrarioak barregarri uzten eta gezurtatzen zituen.

XIV. eta XVII. mendearen arteko feministek « arima izatean » oinarritzen zuten emakume eta gizonen arteko berdintasunaren defentsa. Desberdintasunak emakumeek betidanik jasandako heziketa ezagatik sortzen zirela argudiatzen zuten. Garai hauetako ideia feministak elite kultural, politiko eta ekonomikoetan eratu ziren.

Geneviève Fraise eta Celia Amorós bezalako egileek Poulain de la Barre filosofo cartesiarrak 1673an idatzitako Sexuen arteko berdintasunaren inguruan izenburuko testuaren garrantzi teorikoa azpimarratu dute. Sexuen arteko berdintasuna arrazoitzen duen lehenengo testutzat hartzen da. Garai hartan, Pariseko salonières deitutako emakume nobleek eta Londres, Berlin eta Vienako burgesietako emakumeek ere beren etxeetako aretoak zabaltzen zituzten literatura eta beste zenbait gaien inguruko eztabaidak burutzeko.

